
Аңдатпа. Кіріспе. Мақалада Әбілқайыр ханның Ресей билігімен қарым-

қатынастарының күрделі болғандығы талдауға алынады. Мақаланың деректік базасы 

ретінде Қазақстан Республикасы мен Ресей Федерациясының архив қорлары 

материалдары пайдаланылды. Зерттеудің әдіснамалық негізі. Әбілқайыр ханның Ресей 

билігімен қарым-қатынастары бойынша деректердің мәліметтеріне салыстырмалы 

талдау жасау нақты тарихи жағдайға сәйкес тарихилық пен объективтілік 

ұстанымдарына негізделді. Зерттеудің мақсаты мен міндеттері: Кіші жүздің 

Ресей протекторатына тартылудағы Әбілқайыр ханның Ресей билігімен 

қарым-қатынастарының ерекше сипатта екендігін ашып көрсету болып табылады. 

Нәтижелері: ХVIII ғасырдың екінші жартысында Ресей империясы Қазақстан аумағын 

қосып алуға қолайлы мүмкіндіктер іздей бастады. Әбілхайырдың орыс патшаларымен 

қарым-қатынасы күрделі кезеңге тап болды. Ресей билігін мойындау туралы бірнеше 

рет ант қабылдағанымен, іс жүзінде Әбілхайыр өмірінің соңына дейін орыс билігіне 

қарсыласуын тоқтатпады. Қорытынды: ХVIII ғасырдың 30-шы жылдары 

Әбілхайырдың ұстанған саясаты қазақ-орыс қарым-қатынасының жаңа кезеңін 

айқындап берді. Әбілқайыр хан қанша тырысса да орыс патшаларының айлакерлік 

тұзағынан және өктемдігінен құтыла алмады. Алдымен кіші жүз, содан кейін орта жүз 

Ресей бодандығына өтіп, қазақ халқы тәуелсіздігінен айырылды. 

Түйін сөздер: Қазақ хандығы, Әбілхайыр хан, Ресей протектораты, дипломатия, кіші 

жүз, отар, елшіліктер, ант беру, патша грамотасы 

Алғыс: Мақала Қазақстан Республикасы Ғылым және жоғары білім министрлігі 

Ғылым комитетінің: «XV ғасырдың екінші жартысы – XVIII ғасырдың бірінші 

жартысындағы Қазақ хандығы: этносаяси және сыртқы саясаты» тақырыбындағы 
бағдарламалы мақсатты қаржыландыру жобасын іске асыру шеңберінде дайындалды 

(тіркелу нөмері BR21882223). 

Дәйексөз үшін: Шашаев Ә.К., Мақсұтова А.Ә., Доскараева А.А. Әбілқайыр ханның 

Ресей билігімен қарым-қатынасының ерекшеліктері // Отан тарихы. 2024. Т. 27. № 1. Бб. 

92-104. (Қаз.). DOI: 10.51943/2788-9718_2024_27_1_92-104 

FEATURES OF ABULKHAIR KHAN’S RELATIONS WITH THE RUSSIAN 

AUTHORITIES (THE FIRST HALF OF THE XVIII CENTURY) 

Abstract. Introduction. The article analyzes the complex relations of Abulkhair Khan with 

the Russian authorities. The materials of the archival funds of the Republic of Kazakhstan and 

the Russian Federation are used as a source base in the article. The methodological basis 

of the study. A comparative analysis of the data on the relationship between Abulkhair Khan 

and the Russian authorities was based on the positions of historicism and objectivity 

in accordance with a specific historical situation. The purpose and objectives of the study: to 

reveal the special nature of the relations of the Small Zhuz with the Russian government in 

attracting them to the Russian protectorate. Results: in the second half of the XVIII century, 

the Russian Empire began to look for favorable opportunities for the annexation of the 

territory of Kazakhstan. Abulkhair's relations with the Russian tsars went through a difficult 

period. Although he repeatedly took the oath of allegiance to the Russian government, in 

practice Abulkhair did not stop his resistance to the Russian government until the end of his 

life. Conclusion: Abulkhair's policy in the 30s of the XVIII century defined a new stage of 

Kazakh-Russian relations. Abulkhair Khan, no matter how hard he tried, could not avoid the 

cunning traps and aggression of the Russian tsars. First, the Small Zhuz, then the Middle Zhuz 

passed into Russian citizenship, and the Kazakh people lost their independence. 

ВЛАСТЯМИ (ПЕРВАЯ ПОЛОВИНА XVIII ВЕКА) 

Аннотация. Введение. В статье проанализированы сложные взаимоотношения 

Абулхаир-хана с российской властью. В качестве источниковой базы использованы 

материалы архивных фондов Республики Казахстан и Российской Федерации. 

Методологическая основа исследования. Сравнительный анализ данных о 

взаимоотношениях Абулхаир-хана с российской властью основывался на позициях 

историзма и объективности в соответствии с конкретной исторической ситуацией. 

Цель и задачи исследования: раскрыть особый характер взаимоотношений Младшего 

жуза с российской властью, приведший к российскому протекторату. Результаты: во 

второй половине ХVIII века Российская империя начала искать благоприятные 

возможности для аннексии территории Казахстана. Отношения Абулхаира с русскими 

царями пережили сложный период. Хотя он неоднократно давал присягу на 

верноподданство царским правителям, на практике Абулхаир не прекращал своего 

сопротивления царской власти до конца своей жизни. Заключение: политика Абулхаира 

в 30-е годы ХVIII века определила новый этап казахско-русских отношений. 

Абулхаир-хан, как бы он ни старался, не мог избежать хитрых ловушек и агрессии 

русских царей. Сначала Младший жуз, затем Средний жуз перешли в российское 

подданство, так казахский народ постепенно терял свою независимость. 

Ключевые слова: Казахское ханство, Абулхаир хан, российский протекторат, 

дипломатия, младший жуз, колония, посольства, присяга, царская грамота 

Кіріспе. Біздің басты мақсатымыз Әбілхайыр ханның орыс патшаларымен қарым-

қатынастарының ерекшеліктерін талдай отырып, Кіші жүзде Ресей протектораты 

орнауының себептері мен алғышарттарын айқындау. Қазақтар жүз жылдан астам 

уақытқа созылған жоңғар басқыншылығына қарсы соғыста басым түсіп, 

XVIII ғасырдың 20-жылдарының екінші жартысында жаумен бітім жасасқанымен, оны 

әлі түпкілікті бағындыра қоймаған болатын. Осы кезеңдегі үш жүздің бас хандығына 

таласқан қазақ хандары мен сұлтандарының алауыздығын өз пайдасына асыруды 

ойлаған Ресей империясы Қазақстан аумағын қосып алуға қолайлы мүмкіндіктер іздей 

бастады. Бүкіл әлемде орын алып жатқан капиталдың қорлану үрдісіндегі отарлық 

иеліктердің маңызы артуына орай әлеуеті күшейіп, өзге елдерді жаулап алуға бет 

бұрған Ресей түрлі дипломатиялық амалдар көмегімен, айлалы әскери әдістермен 

бірнеше елдерді бағындырып үлгерген еді. 

Материалдар мен әдістер. Мақаланың деректік базасы ретінде ХІХ ғасырдың 

бірінші ширегі кезіндегі тарихи оқиғаларды ашатын архив қорлары, сондай-ақ ресейлік 

және отандық зерттеушілердің ХІХ ғасырдың бірінші ширегіндегі Әбілхайыр ханның 

Ресей билігіндегілермен қарым-қатынасын, елшілік алмасуын және басқа да мәселесіне 

арналған ғылыми еңбектері, ғылыми-зерттеу жұмыстары мен мақалар тізбегі 

келтіріледі. 

Зерттеудің әдіснамалық негізі ретінде диалектика, тарихилық және ғылыми 

объективтілік қағидаттары пайдаланылды. Соның нәтижесінде, қойылған мәселенің 

туындау себебі, оның негізгі кезеңдерін анықтау, тарихи-уақыттық шеңберде даму 

ерекшеліктері, мәселенің қазіргі жағдайы, оның нақты тарихи жағдайлардың әсерінен 

өзгеруі сияқты сұрақтарға жауап алуға мүмкіндік берілді. 

Осындай әдіснамалық қағидаттарға сүйену жалпы ғылыми әдістерді, яғни, 

зерттелетін тарихнамалық дереккөздерді талдау әдісін, мәселенің белгілі бір қырлары 

бойынша зерттелетін ғылыми еңбектердің жетістіктері мен нәтижелерін салыстыру 

әдісін, ХІХ ғасырдың бірінші ширегіндегі Әбілхайыр ханның Ресей билігіндегілермен 

қарым-қатынасын зерттеу бойынша жалпылауды қолдану арқылы мәселе жан-жақты 

талдаудан өткізілді. 

Дереккөздермен және материалдармен жұмыс істеудің тарихи-жүйелі және 

салыстырмалы-тарихи әдістерін қолдану қазақтардың Ресей отарлауының аймағына 

тартылуы, бодандықты қабылдауы туралы авторлардың әртүрлі көзқарастары мен 

бағалауларындағы айырмашылықтарды қадағалап, дәлелдеуге мүмкіндік береді. 

Талқылау. Қазақ жерін отарлау және оны кіші жүз бен орта жүз аймағынан 

бастау, сол жердегі билік басындағыларды өз мақсаттарына пайдалану Ресей 

империясының басты мақсаты болғандығы айқын еді. Бұл мақсаттың сан-қырлары 

орыс шенеуніктері, әскери зерттеушілер мен тарихшылары зерттеулерінде көрсетілген. 

Қазақ жерінің отарлық жүйедегі маңызы мен қажеттілігі, оның табиғи-географиялық 

және әлеуметтік -экономикалық мүмкіндіктері мен тарихи-дәстүрлік ерекшеліктері 

туралы: П.И. Рычков (Рычков, 1887: 93), И.Крафт (Крафт, 1897: 19), А.И. Левшин 

(Левшин, 1996: 181), Т.И. Сұлтанов (Сұлтанов, 1982: 12).зерттеулерін және отандық 

зерттеушілер: Ж.Қасымбаев (Қасымбаев, 1999: 18), И.В. Ерофеева (Ерофеева, 2007: 

121), З.Е. Кабульдинов (Қабылдинов, 2006:25), Е. Сыдыков, Ә. Мұқтар (Сыдыков, 

Мұхтар, 2015: 125) және т.б. отарлау ісінің барысы туралы пікірлері мен көлемді 

еңбектерінде атап көрсеткен. 

XVIII ғасырдың 30-жылдарының басында қазақтардың да ішкі істеріне 

дипломатиялық айла-амалдар қолдануға анағұрлым қолайлы жағдай қалыптасқан еді. 

Біріншіден, Ресей Қазақ хандығының аумағын бақылап-барлап тұру үшін әскери 

бекіністер шебін (Жайық, Ескі Есіл (Староишимская) және Ертіс) құрып, жан-жақтан 

қоршап үлгерген болатын. Осы ретте 1716–1720 жылдары Ертіс шекара шебін салудың 

бастапқы кезеңіне айрықша мән берілді, бұл шеп Қазақ хандығын қорғаудың орнына, 

оны жоңғарларға қарсы ұтымды әскери-саяси қимыл жасау мүмкіндігінен айырды. Бұл 

туралы орыс тарихшысы Н.Коншин: «Ертіс бойындағы бекіністер шебі осылай 

құрылды, оның міндеті оң жағалаудағы жерлерді жоңғарлардан, ал одан соң көп 

ұзамай-ақ қырғыздардан (қазақтардан) қорғау еді», – деп жазады (Қабылдинов, 

2006:26). Атап өтерлігі, қазақтар мен жоңғарлар бір-бірімен ұдайы соғысып қана 

қоймаған, бір-бірімен сауда жасасып, билеушілері құдандалы болып, екі елдің бейбіт 

қатар өмір сүрген кезеңдері де болған. 

Екіншіден, қазақтардың өзара араздығынан хабардар болған Ресей империясы бұл 

жағдайды өз мүддесінен шығатын қолайлы сәт деп білген: сол кезде қазақ билеушілері 

бытыраңқы, хан билігі әлсіреген еді; жоңғарлармен қақтығыстар әлі де болып тұрды. 

Ресей әкімшілігі айдап салған Еділ қалмақтары мен башқұрттар, шекаралас 

аймақтардағы казактар қазақтарға ара-тұра шабуыл жасап отырды. Патша өкіметі 

қазақтарды, казактарды, башқұрттарды, қалмақтар мен жоңғарларды бір-біріне қарсы 

қойып, өшіктіріп отырған, мұндағы түпкі мақсаты – болашақ келіссөздер кезінде 

қазақтарды қарсы тараптың ырқына көнетіндей, өз ұстанымынан шегінетіндей 

жағдайға жеткізу (Ерофеева, 2007:98). Ресейдің осындай саясат жүргізгенін Сібірді 

зерттеген әйгілі ғалым П.А. Словцовтың мына жазбасы растайды: «1716 жылы князь 

Гагарин, ағат кеткенін түзетпек оймен, сотник Чередовпен бірлесіп, қоңтайшыға жазған 

хатында Ямышев бекінісі оны қырғыздардың (қазақтардың) шабуылынан қорғау үшін 

салынғанын айтқан, ал, шындығында, өзі болса ыңғайы келгенде сол шабуылдарға дем 

беріп, құптап, араға от тастап отырған» (Словцов, 1886:225). 

Ресеймен жақындасуға деген ниеті – Әбілқайыр ханның жеке бастамасы екенін, 

хан қарамағындағы старшындардың көпшілігі көрші елмен тек әскери одақ құруды 

қалайтынын аңғарады. Бұл туралы А.И. Левшин: «Тевкелевтiң Ордаға келуi 

билікқұмар, айлакер Әбiлқайырдың ойын түгелдей ашып бердi. Ресейдiң қол астына 

жаңадан өтетiндерден ант алу үшiн келген шенеунiктердi қызметiне сай лайықты қарсы 

алмағаны былай тұрсын, олар тiптi келген бойда-ақ ажал құша жаздады. Орталарына 

келген орыстарды көргенде, еркіндіктен айырылып қаламыз ба деген ойға бола 

толқыған, ызаға булыққан түз қырғыздары (қазақтары) бір кезде Тевкелевтiң басын 

алмақ болды. Оған ханның өзi араша түсіп, қорғап қалды, бiрақ толқуды баса алмады. 

Қол астындағы жүрек жұтқандар оның өзіне тап беріп, өздерінің келiсiмiнсiз 

шетелдіктермен қалайша қарым-қатынас жасасқанын, бұлардың әміріне бас иетініне өз 

атынан ғана емес, бүкiл орда атынан неліктен уәде еткенiн сұрап, жауапқа                                  

тартқан», – деп сипаттайды (Левшин, 1996:181). 

Отандық тарихнамада қазақ жүздерінің Ресей бодандығын қабылдауы өзекті 

мәселелердің бірі болып табылады. Бодандықты қабылдау тарихын зерттеу қазақ 

мемлекеттігінің жойылуының себептерін, отарлаудың мәнін, бағытын, зардаптарын 

терең түсінуге жол ашады. 

Зерттеу нәтижелері. Зерттеуімізді Ресей империясы саясатының басым 

бағыттарының бірі болған қазақ – башқұрт қарым-қатынасын талдаудан бастағанымыз 

жөн. Кіші жүз бен Орта жүздің бір бөлігі қазақтарының солтүстіктегі ең ұзақ                                       

шекарасы – тілі мен мәдениеті жақын, бауырлас башқұрттармен болған. Мәселен,                              

XVII ғасырдың екінші жартысында Кіші жүз қазақ руларының бір бөлігі Үй – Миасс 

өзендерінің аралығындағы және Жайықтың оң жағалауындағы башқұрт жерлерінде 

көшіп-қонып жүрген. Екі халық арасындағы мәдени байланыс мығым болған, қазақтар 

мен башқұрттар бұрыннан қыз берісіп, қыз алысып, құда-жекжат болып араласқан. Екі 

арада бейбіт әрі одақтастық қарым-қатынас қана емес, қақтығыстар, қыз алып қашу, 

мал барымталау, қазақ пен башқұрт бай-шонжарларының бақталастығы сынды жайттар 

да болып тұратын. 

Патша өкіметі бауырлас екі халықтың арасына жік салып, олардың патша билігіне 

қарсы күш біріктіруін болдырмауға тырысты. Башқұрттар патша әкімшілігінің 

отаршыл саясатына қарсы біраз бас көтерген, сол көтерілістерге қазақтар да қатысты. 

Көп ұзамай Ресейдің дипломатиялық және барлау қызметі сол кезде башқұрт 

мырзаларымен қарым-қатынасы бұзылған Әбілқайыр ханға назар аудара бастады. 

Әбілқайыр (Әбілқайыр Мұқамбет Ғази Баһадүр хан) 1680 жылы дүниеге келген. 

Дарынды қолбасшы, көрнекті мемлекет қайраткері, 1710 жылдан бері – Кіші жүздің 

ханы, 1719 жылдан бастап Қазақ ордасының аға ханы болған. Ол Қазақ хандығының 

негізін қалаушылардың бірі – Жәнібек сұлтанның ұлы Өсеке сұлтанның тікелей 

ұрпағы. Әбілқайырдың 1748 жылы А. Тевкелевке өз ата тегін былай тарқатып айтып 

бергені мәлім: «Қажы (Әбілқайырдың әкесі) – Ырыс (атасы) – Айшуақ – Бөлекей – 

Өсеке – Жәнібек» (Ерофеева, 2007: 121). Жастайынан жетім қалған ол ағайын-

туғандары арасынан жанашыр таппай, өз күшіне ғана сеніп ержетті (Эпистолярное 

наследие..., 2014:98). Ел басына күн туған шақта қазақ – жоңғар соғыстарында 

батырлығымен, айлакерлігімен, шабуылды шебер ұйымдастыра білуімен аты шыққан. 

Башқұрттар патша билігіне қарсы көтерілістерге шыққан кезде Әбілқайырды 

башқұрттарға билік жүргізе алатын қолбасшы ретінде де қарастырған. Мәселен, 1707 

жылы желтоқсанда Әбілқайыр башқұрттардың Ресейге қарсы соғысына белсене 

қатысып, ұрыста ауыр жарақат алған. Башқұрттар 1709 жылы Әбілқайырды өзіне хан 

етіп сайлаған (Эпистолярное наследие..., 2014: 99) және содан кейінгі кезеңде де оның 

көмегіне жүгінген. Мұны башқұрт көтерілісінің жетекшілері Ака-мулла Камакаев, абыз 

және молда Бепен Торопбердин, Бутясбай, Төлкөсура Алдағолов және басқалардың 

1738 жылы 27 сәуірде Әбілқайыр ханға жолдаған мына хатынан аңғаруға болады: «Ал 

енді, біздің ұлық ханымыз, саған айтарымыз: әміріңе бас иген адал құлдарың бізді сен 

білесің, өйткені сен біздің патшамызсың; аталған ұры-бөрілерден бізді өз күшіңмен 

қорғап, жауға күш-қайратыңды таныта гөр» (РМКАА. 248 қ., 1167 кітап. 582-п.). 

Әбілқайыр хан жоңғарлармен және Еділ қалмақтарымен қақтығыс жылдары 

айрықша көзге түскен. Ол бастаған әскер Ресей империясы ішкі округтерінің аумағына 

бірқатар сәтті жорықтар жасаған. Сол кезде беделді хан, танымал батыр қолбасшы 

(«баһадур»), күшті әрі айтулы тұлға ретінде танылды. Әбілқайырды жақсы таныған 

Ресей елшісі А. Тевкелев оны: «Ақылы асып туған адам, айлакерлігі де жоқ емес», – 

деп сипаттаған (Қасымбаев, 1999: 15). 

Хан көршілес елдердің бірқатар ықпалды билеуші әулеттері өкілдерімен қыз 

алысып, қыз беріскен. Ұзақ уақыт бойы қазақтың үш жүзінің беделді сұлтандары, 

батырлары мен билерінің қолдауына ие болған. 1742 жылы Абылай сұлтанды жоңғар 

тұтқынынан босатып алуға айтарлықтай күш жұмсаған. Бұрын ата-бабалары – қазақ 

хандарының басқаруында болған Ташкент қаласы 1721 жылы оның қол астына берілді 

(История Казахстана в русских источниках, 2007: 198). 

Әбілқайыр хан 1710 жылы Қарақұмда қазақ жасақтарының бас қолбасшысы етіп 

сайланды. Сол кезде оған «Ғази» (дін үшін күресуші, жеңімпаз) құрметті атағы 

беріледі, бұл атақты одан бұрын Тәуке хан иеленген. Ол 1740 жылы 5 қарашада Хиуа 

хандығының тағына отырған, алайда билікке таласқан Иран шахы Нәдірдің ықпалымен 

тақтан кетуге мәжбүр болды (Эпистолярное наследие..., 2014:100). Әбілқайыр 30-

жылдардың басында Қазақ хандығында бір орталыққа бағынған билікті нығайту 

жолдарын қарастырды, алайда бақталастық өршіп тұрған сол кезеңде оны іске асыру 

мүмкін болмады (Крафт, 1897:19). Аға хан бола тұра, ол осы кезеңде іс жүзінде Кіші 

жүздің бір бөлігін ғана басқарған еді (История Казахской ССР с древнейших времен до 

наших дней, 1943:152). 

Хан өзіне қарасты аумаққа шабуыл жасаған көршілес қалмақтар, башқұрттар, 

жоңғарлар мен Орал казактарын ауыздықтап, тәртіпке келтіруге де ерекше ден қойған 

(РМӘТА.122-қ., 1- тізбе, 3-іс, 142–п.). Әбілқайыр ханды 1748 жылы саяси 

қарсыластары өлтірді. Ханның замандасы, орыс әскери зерттеуші-ғалымы Н. Рычков 

атап өткендей: «Қырғыздар (қазақтар) марқұм болған бұл Ханды әулие тұтады» 

(Сұлтанов, 1982:12). 

Енді, Әбілқайыр ханның Ресейге жіберген елшіліктері туралы баяндауға көшейік. 

1726 жылдың қаңтарында Ресей астанасына Кіші жүздің старшыны Қойбағар Көбеков  

хат апарған, ол патша әкімшілігі өкілдеріне табыстаған хатта тұтқындар алмасу                            

туралы  ұсыныс және: «Бізге Уфа қаласының маңында көшіп-қонуға рұқсат 

берсеңіздер», – деген өтініш айтылған (РМӘТА. 122-қ., 1-тізбе, Іс номерсіз: 39-п.).                                          

1730 жылы Кіші жүз билерінің съезі Әбілқайырға әуелі башқұрттармен қақтығыстарды 

реттеу мақсатында әскери одақ жасасу үшін Ресеймен келіссөздер жүргізуді тапсыруға 

шешім қабылдайды. Алайда келіссөздер ойдағыдай болмады. 

1730 жылы шілде айының соңында Әбілқайыр ханның елшілері Уфа аймағының 

кеңсесіне қазақтардың Ресей «протекциясын (қамқорлығын)» қабылдауға құлықты 

екенін хабарлаған, сондай-ақ: «Көшпелі қазақ халқы 40 мың шаңырақ болады, олардың 

басты адамы Әбілқайыр хан, елшілікті сол жіберген. Одан басқа тағы екі ханы                              

бар – Барақ және Әбілмәмет... барлық көшпелілердің де, қалалықтардың да хандары 

соған бағынады... Қазір олар қонтайшымен де, Еділ қалмақтармен де татуласты, ал 

башқұрттар олармен, қазақтармен, ұлы мәртебелі император ерік-жігер білдірмейінше 

татуласар емес», – деп атап өткен деседі (РМӘТА. 122-қ., 1-тізбе, Іс номерсіз: 31-п.). 

Бұған қоса, 1731 жылдың тамызында Әбілқайыр, бәлкім, әлеуеті мен көршілес елдерге 

деген ықпалын асыра көрсетпек оймен, Санкт-Петербургтен келген елші                                

А.И. Тевкелевке: «Бұхара ханы Әбілпейіз менің құзырыма өткен, бауырым Хиуа ханы 

Албас [Елбарыс] та менің құзырыма өткен», – деп, өзінің Бұхара мен Хиуаға да билік 

жүргізіп отырғанын мәлімдеген (РМӘТА. 122-қ., 1-тізбе, Іс номерсіз:121-п.). 

Оның Анна Иоанновна патшайымға жолдауын Сейітқұл батыр Құндағұлұлы мен 

Құтлымбет би Қоштайұлы бастаған елшілік жеткізген, елшілер Санкт-Петербургке 

1730 жылы тамыздың соңында келді. Қазақ елшілерін Сыртқы істер министрлігі зор 

құрметпен қарсы алып, сый-сыяпат көрсетті (РМӘТА.122-қ., 1- ізбе, 3-іс, 143-п.). 

Әбілқайыр жіберген қазақ елшілері 1730 жылы 21 қазанда қазақ даласында басқа үш 

ханның басқаруындағы үш ірі қаланың халқы туралы мынадай мәлімет берген:                                   

«Сол жақта қазақ қалалары бар: бас қаласы – Ташкент, ондағы түтін саны                                   

қырық мың, билеушісі – Әбілқайыр ханның туған бауыры Жолбарыс хан, екінші                                       

қаласы – Түркістан, онда отыз екі мың түтін бар, билеушісі – Сәмеке хан, үшінші қала – 

Сайрам, түтін саны отыз екі мың не одан да көп, билеушісі – Күшік хан» (РМӘТА.                       

122-қ., 1-тізбе, Іс номерсіз:68-п.). 

Хан патшайымға жолдаған хатында Ресей бодандығына өтуге өтініш білдірмеген, 

хатта Әбілқайырдың Ресей империясының пайдасына дәстүрлі мемлекеттік билік 

нышандарынан бас тартуы туралы да айтылмаған: онда тек протекторат мәселесі сөз 

болған, құжаттың негізгі мазмұны башқұрттармен бітімге келу жөнінде еді: «Ұлылығы 

мен мархабаты биік, дәулеті артық, жер жүзін билеген ұлық ақ патшайым хазіреті 

құзырына бенделік етеміз [жүгінеміз]. Күннен-күнге, айдан-айға, жылдан-жылға 

дәулетіңіз молайып, тасығай. Біз Сіздің ұлы мәртебеңізге мынадай мәлімдеме 

жасаймыз. Сіздің ұлы мәртебеңіздің халайығы Орал башқұрт-естектерімен арада елдік 

келісім болмай тұр. Енді, Сіздің ұлы мемлекет патшасы мәртебеңіздің саясында 

қорғалып, тыныштық алмақ үшін Ноғай жолындағы Орал естегі бендеңіз [боданыңыз] 

Алдарбайға елші қосып жібердім. Осы Алдарбай Сіздің ұлы патша мәртебеңізге елші 

жіберуді өтінгені үшін біз, Әбілқайыр хан, қырық сан қазақ, қарамағымдағы Орта жүз 

бен Кіші жүздегі барша қарашаларыммен бірге бас иемін. Жарлық: Сіздің құлдарыңыз 

Орал естектерімен ынтымаққа қол жеткізгіміз келеді. Сіздің жарлығыңызбен 

ынтымақтас боламыз. Құтлымбет бастаған елші Сейітқұл жолдастарымен бірге» 

(Сыдыков, Мұхтар, 2015:125). 

Ресей үкіметі Кіші жүз қазақтарын империя құрамына қосуға қолайлы болған осы 

жағдайды дереу пайдаланып қалуды ұйғарды. 1731 жылы 19 ақпанда Анна Иоанновна 

патшайым қос тарап үшін маңызды бірқатар шартты айқындап берген грамотаға қол 

қойды. Біріншіден, Кіші жүз қазақтары, башқұрттар сияқты, Ресейге адал болуға және 

салық (жасақ) төлеуге міндетті болды. Екіншіден, Ресейдің қол астындағы тараптар 

қазақтарға шабуыл жасамауға тиіс еді. Үшіншіден, сырттан жау шабатын болса, Ресей 

қазақтарды қорғайды. Төртіншіден, Әбілқайыр тұтқындағы Ресей адамдарын қайтарып, 

қалмақтармен, башқұрттармен тату тұруға тиіс. 

Дегенімен, әр тараптың өз пайдасы көзделгені аңғарылатын осы талаптардың 

ешқайсысы іс жүзінде орындалмады. Сондықтан Ресей бодандығына өту шынайы 

сипатта емес, ұзақ уақыт бойы сөз жүзінде ғана болған. 

Сол дәуірде көшпелілер протекторатты екі мемлекеттің әскери-саяси одағы 

ретінде қабылдаған, яғни өзгенің қамқорлығына өткен ел ішкі және сыртқы саясатта 

дербестігін жоғалтпайды, ондағы мемлекеттік билік негіздері сақталады деп түсінген. 

Ал әлеуеті күшейген Ресей болса, мұндай қарым-қатынасты басқаша түсінген, бұдан 

бұрын дипломатиялық, саяси әрі әскери жолмен көптеген елді қол астына кіргізген ол 

ауқымы кеңейіп бара жатқан империя құрамына «жаңа бодандарды» қосып алуға 

ұмтылған. 

Патша үкіметі қазақтардан ант алу үшін 1731 жылы 30 сәуірде Санкт-

Петербургтен Кіші жүзге тәжірибелі дипломат, тегі түркі А.И. (Құтлұ[ғ]мұхаммед) 

Тевкелев бастаған елшілікті аттандырды. Елшіге Кіші жүз билеушісі мен оның 

қарамағындағылардың бодандыққа өткені туралы грамотаға қалайда қолын қойдырып 

алу керек деген пәрменді нұсқау берген. Көндіру үшін, қажет болса, Кіші жүз 

билеушілеріне тіпті пара беруге, оған бір миллион рубльге дейін жұмсауға рұқсат 

еткен. Ресейдің Қазақ хандығын қосып алуға аса мүдделі екеніне кезінде император І 

Петрдің: «Қыруар шығынға қарамастан, бар болғаны бір парақ құжатпен Ресей 

империясының протекциясына [өткізбекке] кемінде миллион жұмсауға әзір                                      

болу керек... Қырғыз-қайсақ Ордасы... тұтас Азия елдеріне жол ашатын кілт пен                               

қақпа», – деген сөздері айғақ (Қабылдинов, 2006:25). 

Әбілқайырға патшайым атынан сыйға: қылыш, бұлғын тон, екі түлкі бөрік, мауыт 

мата т.б. тарту етті, бұларды хан Құран ұстап ант беріп, грамотаға қол қойғаннан кейін 

ғана табыстау керек еді. Сол дипломатиялық елшілік құрамында қазақтар арасында 

беделді әрі ықпалды башқұрт старшыны Таймас Шаимов та болды. Оны елшілер 

қатарына бекер қоспаған. Өкіметтің құпия тапсырмасына сай, бұл дипломат-елші 

сондай-ақ барлау жасап, қазақтың жері, әдет-ғұрыптары, әскери күші, сыртқы саясаты, 

халықтың орыс патшасының қарамағына өтуге көзқарасы туралы мәлімет жинауға тиіс 

еді. А.Тевкелевке қазақтардың жақын көршілері туралы да дерек жинау тапсырылған. 

Кіші жүзді біртіндеп қосып алуға бет алған империя осы жерді ілгері жылжуға қажетті 

алаңқай болады деп жоспарлаған. 

Ресей дипломаты келген бойда қазақтардың Ресеймен жақындасуға деген                                        

ниеті – Әбілқайыр ханның жеке бастамасы екенін, хан қарамағындағы старшындардың 

көпшілігі көрші елмен тек әскери одақ құруды қалайтынын аңғарады. Бұл жайтты 

белгілі тарихшы А.И. Левшин: «Тевкелевтiң Ордаға келуi билікқұмар, айлакер 

Әбiлқайырдың ойын түгелдей ашып бердi», – деп сипаттайды (Левшин, 1996: 180). 

Қарсылық танытқан қазақ ақсүйектері келіссөздерді бұзуға, тіпті Ресей елшілерін 

өлтіруге әрекеттенген. Әбілқайыр хан дипломатиялық елшілікті қорғап, оған бас-көз 

болуды ұлы Нұралы сұлтанға тапсырды. Қажет жерде пара беріп, қазақтарды 

иландырып, тіпті керек болса, артында тұрған алпауыт империяға сілтеп, сес көрсеткен 

А. Тевкелев ойдағы келіссөздерді қалайда өткізеді (Қасымбаев, 1999: 18). 

Осылайша, Ресей елшісі сол тұста екі ойлы болған Әбілқайыр мен оның 

қарамағындағыларды Ресей бодандығына өту туралы патша грамотасына қол қоюға 

ақыры көндіріп тынады. 

Әбілқайыр хан, оған ерген бір топ сұлтан, билер мен батырлар 1731 жылы                               

10 қазанда патша грамотасын қабыл алады. Рәсім Ырғыз бен Тобыл өзендерінің 

арасындағы Майтөбе шатқалында өтеді. Бар-жоғы 30-ға жуық қазақ старшыны, көбіне 

«хан жақтастары», Ресейге адал болуға ант берген. Антты әуелі Әбілқайыр хан, сонан 

соң Бөкенбай батыр, Есет батыр, Құдайменді мырза береді. Дипломатиялық елшілік 

өкілдері келіссөздер барысында қазақ ақсүйектерінің кейбіріне пара берген. Әбілқайыр 

Ресей патшасына адалдығының белгісі ретінде ұлдарын аманатқа жіберіп тұратын 

болды. Осы орайда А. Тевкелев қазақ даласына аттанбай тұрғанда өкіметтен – жағдайға 

қарай өзге де амалдар ұсынуға болатыны туралы: «Әбілқайыр хан жасақ төлеуге және 

Уфаға аманат жіберуге ықыласты болмаса, оны ықтиярсыз мойынсұндыру қажет емес», 

– деген нұсқау алған (РМӘТА. 122-қ., 1- тізбе, Іс номерсіз:12-п.). 

Ресей елшілігі Қазақстан аумағында бір жылдан астам уақыт болып, қазақ 

қоғамын жан-жақты зерттеп, әлеуетін бағамдаған. А. Тевкелевке Кіші жүздегі сол 

дипломатиялық қызметін ойдағыдай табысты атқарып шыққаны үшін полковник, кейін 

орыс әскерінің генералы атағын береді. Оның ұрпақтары Орынбор өлкесінде мыңдаған 

крепостной шаруаға иелік еткен ірі мұсылман помещиктеріне айналды, ал башқұрт 

старшыны Таймас Шаимов тархан құрметті атағын алды. 

Жоңғарлар мен Еділ қалмақтарына қарсы әскери іс-қимылдар кезінде 

қолбасшылық қабілетімен ерекше көзге түсіп, абырой-атақ алған Әбілқайыр хан Ресей 

бодандығын қабылдағаннан кейін Кіші жүз қазақтарының бір бөлігінің алдындағы 

беделі мен ықпалынан айырыла бастайды. Болған жайтқа Орта Азия билеушілері де 

қатты наразы еді: олар қазақтардың патша құзырына өтуін осы өңірдегі исламның 

ықпалына нұқсан келтіретін әрекет ретінде бағалаған. Өзінің вассал мәртебесіне көңілі 

толмаған Әбілқайыр кейін орыс жеріне әскери шабуылдар жасай бастайды. Сондықтан 

ол патша үкіметі оны 1738 жылы қайтадан ант беруге мәжбүр етеді, ал 1742 жылы 

Әбілқайыр үшінші рет ант берген (Кемеңгерұлы, 2005:42). 

Әбілқайыр ханның Ресей протекторатына артқан үміті ақталмады. Патша 

өкіметінің қазақтарға Жайықтың оң жақ бетіне өтуге тыйым салуы (1734 жыл), аманат 

беруді талап етуі, оны Кіші жүздің ғана ханы деп танып, әскери көмек көрсетуден 

жалтаруына разы болмаған Әбілқайыр хан патша әкімшілігіне бағынудан бас тартады. 

Оның үстіне шекара аймағында қалмақтармен, башқұрттармен, Орал казактарымен 

қақтығыстар да толастамады. Бұл аз болғандай, Ресей империясы өлке халықтары 

арасында араздық тудырып, жік салу саясатын жалғастырды. Патша үкіметіне қарсы 

табанды әрекетке бел байлаған Әбілқайыр хан ойындағысын жүзеге асыра алмады, ол 

1748 жылы саяси қарсыластарының қолынан қаза табады (РИЗТЖ жинақ, 9 том,1734 ж. 

СПб.,1830:87). Ханды өлтірген Барақ сұлтанды бұл әрекетке жергілікті әкімшілік 

басшысы губернатор И.Неплюев арандатқан, сондағы мақсаты – Ресейге бағынғысы 

келмеген бірбеткей ханның көзін құрту еді. 

Қазақ хандығы аумағының бір бөлігін қарамағына алған Ресей енді Жоңғар 

хандығының өктемдігін тыю бағытында бірқатар дипломатиялық шаралар қолданған, 

бұл ретте патша өкіметі сөз жүзінде сес көрсетумен ғана шектелген. Патша үкіметі 

жаңа бодандарына нақты әскери көмек көрсеткен жоқ. Қазақтарды да, Ресейдің Ертіс 

маңындағы бекіністерін де қорғаған жоқ. Мұнан жақсы хабардар жоңғар билеушісі 

Қалдан Серен 1741 жылы Қазақстан аумағына жойқын жорық жасады. 

Қазақтың басқа да бірқатар билеушілері Әбілқайырдың ізімен ресми түрде Ресей 

бодандығын қабылдады. Бастапқыда бұл қадам қазақ тарапын еш нәрсеге 

міндеттемегендей көрінді: қазақтардан алым жиналмады, оларға қандай да бір шектеу 

қойылмады. Сонымен бірге патша өкіметі қазақ ақсүйектерінің көңілін табуға 

тырысып, оларға сый-сыяпат көрсетіп, ақшалай жалақы тағайындап, үстеме ұн беріп 

тұратын болды. Ресейдің дипломатиялық айла-амалдарының қыр-сырынан бейхабар 

болған Әбілқайыр хан Орта жүз хандарының, Орта Азияның өзге де елдерінің Ресей 

бодандығына өтуіне себепші болған. Қазақтар шекара шебінде айырбас сауда жүргізуге 

мүдделі еді. Патша құзырына өткеннен кейін, оларға қыс мезгілінде шекара шебінің 

ішкі жағына уақытша өтуге рұқсат беретін болды. Алғашқы кезде Ресей жаңа 

бодандарының істеріне араласпады, Қазақстан аумағына тереңдей енуге асықпады. 

Осыны ескере отырып, 1731 жылдың аяғында Орта жүздің ханы Сәмеке де бодандыққа 

ант берді. Кейін Әбілқайырдың Сәмекемен, басқа да хан-сұлтандармен                                      

қарым-қатынасы бұзылды, мұны оның 1733 жылғы 1 наурызда Анна Иоанновна 

патшайымға жазған хатынан байқауға болады: «Ал бауырым Сәмеке хан ұлы мәртебелі 

императорға қарсылық танытып, Орта ордамен (жүзбен) бірігіп отыр, мен болсам, оны 

жөнге сала алмай отырмын» (Эпистолярное наследие..., 2014:111). 

Ұлы жүз 30-жылдары Ресей құрамына кіруге әрекет жасаған, алайда олардың 

шалғай орналасуынан әрі халықаралық жағдайдың шиеленісуінен мақсаттары жүзеге 

аспады. Әбілқайырдың дәнекерлік етуімен Әбілмәмбет хан мен ықпалды Абылай 

сұлтан 1740 жылы Орынборда Ресей бодандығына өткен. Патша үкіметінің 1731 жылы 

Әбілқайыр хан арқылы Хиуа хандығын да Ресейдің қол астына өтуге көндіруге 

тырысуы сәтсіз аяқталған. Әбілқайырдың араағайындық етуімен 1742 жылы 

Орынборда 30 мың түтін қарақалпақ та ресми түрде Ресей бодандығын қабылдады. 

Патша билігінің шекаралас Кіші жүз жерлерінде орнығып, нығаюын қамтамасыз 

ету үшін 1734 жылы Қырғыз-қайсақ (Орынбор) экспедициясы құрылды. Сонымен 

қатар, патша өкіметінің Ресей қарамағына өткен халықтарды араздастыру саясаты 

күшейе түсті. Мұны «Мемлекеттік кеңесші И.Кириллов әзірлеген «Ор өзенінің 

сағасында бодан башқұрттарға және бодандыққа жаңадан өткен қырғыз-қайсақ (қазақ) 

пен қарақалпақ халқына арнап қала салу туралы» жобасына Жоғары мәртебелінің 

қойған резолюциясы» мәтінінен көруге болады. Онда: «Қалмақтардың, сондай-ақ 

башқұрттардың бұрыннан Ұлы мәртебелі император құзырына өткенін, бұлардың 

қатарына қазір үшінші болып қырғыз (қазақ) халқы келіп қосылғанын, осылардың 

өзара ынтымағы жараспағанын ескере келе, бұдан былай да әрдайым осындай күйде 

ұстап тұру керек... Ресей әскерін қоспай-ақ, қырғыз-қайсақтарға қарсы қалмақтар мен 

башқұрттарды айдап салып, олар бірін-бірі ауыздықтап, жуасытып отыратындай қам 

жасау қажет», – делінген (РИЗТЖ жинақ, 9 том, 1734 ж. СПб.,1830: 311). 

Сонымен, 1755 жылғы қазақ – башқұрт қақтығысы және оның салдары туралы 

мәселе көтергеніміз жөн. Әбілқайыр ханның башқұрт шапқыншылығын тоқтату керек 

деген басты талабы орындалу былай тұрсын, керісінше, ең алдымен Ресейдің 

арандатуымен тіпті үдеп кетті, бұл жайт Ресей билігінің өз міндеттемелерін орындауға 

құлықсыз екенін байқатты. Башқұрттар 1755 жылы Ресей империясының отаршылдық 

саясатына қарсы кезекті ірі көтеріліске шықты. Бұл көтерілісті Батырша басқарды. 

Патша өкіметінің оларға қарсы жазалау шараларынан соң 50 мыңнан астам башқұрт 

Кіші жүз жеріне қоныс аударды. Көтерілісшілер, бұрынғы жылдардағыдай, 

қазақтармен бірігіп, патша әскеріне қарсы тұруға ниетті еді. Қазақ жеріне қоныс 

аударған олар өзінің әрі бала-шағасының қауіпсіздігін ойлады. 

Екі халықтың күш біріктіруінен, сөйтіп, көтерілістің өріс алуынан қауіптенген 

патша әкімшілігі оларды өшіктіріп, бір-біріне қарсы қоюға тырысты. Қазақтардың 

едәуір бөлігі башқұрт жасақтарының жетекшісі Батыршаның үндеуіне құлақ асып, 

түсіністік танытты. Орынбор әкімшілігінің қоқан-лоқы жасауына қарамастан, көптеген 

башқұрт қазақ даласында пана тапты. Осы көтеріліске қатысқан қазақтар да болған. 

Орынбор өлкесінің губернаторы И.И. Неплюев қазақ билеушілеріне бүлікші 

башқұрттар мен олардың бала-шағасын беруді, тіпті болмаса оларды шекара шебінен 

тыс шығаруды, ал есесіне қазақтарға башқұрттардың мал-мүлкін, әйелдері мен 

балаларын алып қалуды ұсынған. Нұралы хан бастаған қазақтардың азғана бөлігі осы 

ұсынысты қабыл алды. 

Мұны білген башқұрттар қазақтардан кек алуға бел буды. Нақты айтқанда, олар 

Неплюевтен «қарымта қайтару үшін» қазақ даласына жіберуге рұқсат сұрады. Неплюев 

ресми рұқсат етпегенімен, бекініс басшыларына Жайық асып жатқан башқұрттарға көз 

жұма қарауға астыртын нұсқау берген. Жауласушы қос тарап бірін-бірі қырып, біраз 

арпалысқаннан кейін, ол екі тарапқа да өзенге жақын келуге тыйым салып, сол 

бұйрықты іске асыру үшін тіпті шекара шебіндегі күзетті күшейткен. Көтеріліс 

басылғаннан кейін де кейбір қазақ рулары башқұрттарды жасырып қалуды 

жалғастырған. Патша үкіметі бұл жағдайды реттеуге қыр өлкесіне генерал-майор                                   

А. Тевкелевті жібереді, ол қазақ старшындарына биліктің талабын орындап, қашқын 

башқұрттарды беруге көндіру үшін сес көрсеткен, енді біріне сыйлық та берген. 

Нұралы ханның әрекеті қазақ – башқұрт қарым-қатынасының одан әрі 

нашарлауына душар етті, екі елдің бір-біріне қарсы шапқыны ондаған жылдар бойы 

үзілмеді. Қазақтар Жайықтың оң жақ бетінде және башқұрттардың жерінде 

бұрынғыдай көшіп-қонып жүру мүмкіндігінен айырылды. Салдарынан тіпті                                

XIX ғасырдың 30-жылдарына қатысты сөз болғанда, орыстың белгілі зерттеуші                                      

А.И. Левшин осы ретте: «...Қантөгіс азайды, алайда екі халық арасындағы араздық әлі 

жалғасуда...» – деп атап өткен (Левшин, 1996:234). 

Қазақ қоныстарына қалмақтардың да шабуылы азаймады. Елдің сондай бір 

шапқынға ұшырап, жаудың мал барымталап әкеткенін Әбілқайыр хан                                             

1748 жылы 31 шілдеде А.И. Тевкелевке: «Қалмақтар біздің қырғыздарға (қазақтарға) 

алғаш шапқанда Бекмұраттан 2500 жылқы, екінші қайтара шапқанда                                   

Рысбай Қалышбайдан – 700 жылқы, Ақтап Бектаевтан – 180 жылқы, Тоғызбайдан 200 

жылқы айдап әкетті», – деп хабарлаған (Эпистолярное наследие..., 2014:20). Хан қайтыс 

болардан бұрын Ресейден өзін Орта жүз сұлтаны Бараққа қарасты қазақтардан қорғау 

үшін әскери көмек сұраған, осы бақталастық ақыры ханның өліміне душар еткені 

мәлім. Мәселен, оның 1748 жылы 26 тамызда А. Тевкелевке жазған хатында:                                  

«1000 орыс, 1000 қалмақ және 1000 башқұрт – барлығы 3000 адам жасақтап, оларға                                   

10 зеңбірек бөліп... ордамды қорғауға пәрмен беруіңізді өтінемін», – делінген 

(Эпистолярное наследие..., 2014:207). Мұндай жағдайларда Ресей билігі әдетте көмек 

беруден бас тартып отырған. 

Қорытынды. Алдымен Кіші жүз, содан кейін Орта жүз қазақтарының                                      

Ресей бодандығына өту үрдісінің салдары ауыр болды. Қазақ халқы тәуелсіздігінен 

айырылды. Патша өкіметі іс жүзінде қазақ билеушілерінің келісімінсіз қазақ даласы 

мен Ресей арасындағы шекара шебі бойында жаңа әскери бекіністер, форпостар мен 

редуттар сала бастады. Сонан соң Ресей шекарасын қазақ жеріне дендеп енетіндей 

ілгері жылжыту үрдісі жүрді. Жайылым жерлер азайды, салдарынан қазақтардың 

дәстүрлі көшпелі тұрмыс-тіршілігіне нұқсан келді. Жұт жайлаған жылдары малын аман 

алып қалмақ болған қазақтарға шекаралас аймақтарға еркін көшіп-қонуға, шептен өтуге 

тыйым салынды. Патша өкіметі жаңа бодандары ұстап отырған жылқы санын қасақана 

азайту саясатын жүргізді. Осының бәрі көшпелілердің әлеуметтік-экономикалық 

жағдайының айтарлықтай нашарлауына себеп болды. Салдарынан қазақтардың шекара 

шебі аймағына шапқыншылығы жиіледі. 1822–1824 жылдары Орта жүзде, содан кейін 

Кіші жүзде хан билігі жойылып, үш бөлікке бөлінген округтік басқару жүйесі енгізілді. 

1845 жылы Ішкі Орда билеушісі Жәңгір хан қайтыс болған соң, Ресей әкімшілігі жаңа 

сайланған хандарды бекітуден мүлдем бас тартты. Ал 1867–1868 жылдардағы 

реформалар кезінде төре тұқымы ұрпақтары іс жүзінде биліктен толығымен шеттетіліп, 

Ресей империясының құзырына өткен қатардағы тараптарға теңестірілді. Қазақтардың 

жері «мемлекет меншігі» деп танылып, кешегі иелеріне – қазақтарға «уақытша 

пайдалануға» берілетін болды. 

Осылайша, 1731 жылы әуелі Әбілқайыр ханның, одан кейін өзге қазақ 

билеушілерінің Ресей империясының ауқымды жоспарын дұрыс бағамдай алмай, патша 

грамотасын қабыл алуы салдарынан ел бірталай жерінен айырылды, біртіндеп 

мемлекеттілігін жоғалтып, тұтастай бағынышты кіріптарлыққа – отар халге түсті. 

 
Дереккөздер 

РИЗТЖ — Ресей империясы заңдарының толық жинағы. 

РМӘТА — Ресей Мемлекеттік әскери-тарихи архиві. 

РМКАА — Ресей Мемлекеттік көне актілер архиві. 

